
Kommentaar
Die Naspers-groep het die afgelope finansiële jaar ‘n beduidende transformasie ondergaan, deur verskeie belangrike strategiese inisiatiewe uit te voer, wat na ons mening mettertyd 
waarde sal ontsluit. Uit ’n bedryfsoogpunt, het die groep die jaar besonders sterk afgesluit met versnellende omsetgroei in sy e-handelsportefeulje (aanlyn handel), verbeterde 
winsgewendheid en ’n beduidende netto kontantposisie met genoeg likiditeit. Hierdie resultate is ondersteun deur Tencent, wat steeds veerkrag in ’n onsekere makro-omgewing getoon 
het. Die onlangse ontstaan van ’n wêreldwye pandemie weens die verspreiding van Covid-19 het ’n merkbare impak op die daaglikse lewens van wêreldburgers en die breë ekonomie. 
Hoewel die impak waarskynlik ’n geruime tyd sal voortduur, het ons vertroue in ons vermoë om die storm te trotseer. Die groep se fokus gedurende hierdie tyd is veiligheid en om sy sterk 
finansiële posisie en buigsaamheid in te span om voort te bou op ’n besigheid wat sterk groei, hoë opbrengste genereer en werk aan duisende verskaf oor die lang termyn.

Na baie jare van sterk groei en uitstekende aandeelprysprestasie verteenwoordig Naspers nou ’n beduidende posisie op die JSE Beperk (JSE) se aandeelhouer-geweegde indeks 
(SWIX). Om ons aandeelhouerbasis uit te brei en die beduidende posisie kleiner te maak, het ons op 11 September 2019 ons internasionale internetbates buite Suid-Afrika op Euronext 
Amsterdam genoteer as Prosus N.V. (Prosus). Prosus sluit al Naspers se bedrywighede en beleggings buite Suid‑Afrika in wat bestaan uit aanlyn geklassifiseerde advertensies, 
kosaflewering, betalings en finteg (finansiële tegnologie), e-handel (aanlyn kleinhandel), reis, onderwys, en sosiale en internetplatforms. As Europa se waardevolste genoteerde 
verbruikersinternetmaatskappy, gee Prosus aan wêreldwye internetbeleggers direkte toegang tot ons aantreklike portefeulje internasionale internetbates asook blootstelling aan China, 
Indië en ander hoëgroei-markte. Prosus het ook ’n sekondêre notering op die JSE in Suid-Afrika. Op die datum van notering het Naspers 73.84% in Prosus besit, met vrylik verhandelde 
aandele van 26.16%. In Januarie 2020 het Naspers, ter nakoming van ’n verpligting teenoor die Suid-Afrikaanse Reserwebank om VS$1.5mjd na Suid-Afrika te repatrieer, 22 miljoen 
aandele in Prosus – wat 1.35% van die uitgereikte Prosus N- gewone aandele verteenwoordig – aan institusionele beleggers verkoop, teen ’n bruto opbrengs van €1.5mjd (VS$1.64mjd). 
Na die verkoopstransaksie het Naspers 72.49% in Prosus besit, met vrylik verhandelde aandele van 27.51%. Ons het geen voorneme om nog aandele in Prosus te verkoop nie. 

Die volle opbrengs wat Naspers met die verkoop van die aandele ontvang het, na aftrekking van uitgawes en koste, is na Suid-Afrika gerepatrieer soos wat vereis is, en is aangewend 
om kapitaal aan ons aandeelhouers terug te gee in die vorm van ’n aandeelterugkoop-program. Die program is op 24 Maart 2020 afgehandel, waarna altesaam 9 156 705 Naspers N- 
gewone aandele teruggekoop is (dit verteenwoordig 2.06% van die uitgereikte Naspers N- gewone aandele voor die program). Altesaam R22.4mjd (VS$1.4mjd), transaksiekoste ingesluit, 
is ingevolge die program betaal (dit verteenwoordig ’n gemiddelde koste van R2 447.11 per Naspers N- gewone aandeel). Die Naspers N- gewone aandele wat ingevolge die program 
teruggekoop is, is gekanselleer en gedenoteer. Ons is in ons skik met die prestasie van die program, wat met die verkoop van Prosus N- gewone aandele met ’n kleiner diskonto teenoor 
netto batewaarde en die terugkoop van Naspers N- gewone aandele met ’n groter diskonto teenoor netto batewaarde, sowat R3.3mjd in aandeelhouerwaarde gerealiseer het. Gevolglik 
het Naspers 435 511 058 N- gewone uitgereikte aandele gehad op 31 Maart 2020.

Met die afsluiting van ons finansiële jaar is ons deur die Covid-19-pandemie in die gesig gestaar. Baie van ons markte is gedurende Maart ingeperk. Ons prioriteit was die gesondheid 
en welstand van ons 25 000 mense en die gemeenskappe wat ons regoor die wêreld bedien. Ons benader ons verantwoordelikheid as ’n internasionale maatskappy wat in talle 
plaaslike markte werksaam is met erns, en ons help ons mense en gemeenskappe om deur hierdie krisis te kom. In April 2020 het ons R1.5mjd (VS$84m) vir noodleniging bewillig ter 
ondersteuning van die Suid-Afrikaanse regering se maatreëls om die Covid-19-krisis te beveg. Ons het R500m tot die Solidariteitfonds bygedra wat deur die Suid-Afrikaanse president 
in die lewe geroep is, asook R1mjd in die vorm van persoonlike beskermende toerusting en ander mediese voorraad vir die land. Hierdie toerusting is vinnig vanaf China verkry – in 
vennootskap met die Chinese regering en Tencent – om Suid-Afrika se gesondheidswerkers in die voorste linie te ondersteun. Dit is in verskeie besendings afgelewer, en die finale 
besending is op 12 Junie 2020 afgelewer. In April 2020 het Prosus INR100 crore (VS$13m) ten bate van die Indiese regering se reaksie op die Covid-19-krisis geskenk, via die Eerste 
Minister se nasionale hulpfonds, die CARES-fonds (Assistance and Relief in Emergency Situations Fund). Verder het baie van ons maatskappye op plaaslike vlak beduidende bydraes 
gelewer in die stryd teen Covid-19. Regdeur die groep gaan ons voort om maniere te identifiseer waarop ons tegnologiese kundigheid, internasionale netwerke en hulpbronne 
aangewend kan word om die stryd teen hierdie virus te ondersteun. 

Ons sal voortgaan om vinnig op die ontwikkelende Covid-19-situasie te reageer om ons mense te beveilig, ons vermoë te behou om vir ons klante tot diens te wees, en ons bedrywighede 
vir die lang termyn te beskerm. Hoewel ons oortuig is dat al ons segmente steeds uit sekulêre groeitendense voordeel sal trek, het die wêreldwye pandemie werksaamhede geaffekteer 
en moet ons teen die potensiële impak daarvan op die 2021 finansiële jaar waarsku. Ons glo nietemin dat die fundamentele faktore van ons bedrywighede sterk bly en dat ons goed 
geposisioneer is om hierdie uitdagings die hoof te bied. Ons het genoeg likiditeit om die maatskappy te bestuur en ons het die vermoë om te belê in potensiële geleenthede wat 
gedurende hierdie tyd kan ontstaan.

Finansiële oorsig
Die groep se finansiële hoogtepunte vir die jaar geëindig 31 Maart 2020 word hieronder weergegee:

Omset
VOORTGESETTE BEDRYWIGHEDE
Internet 18 678 (544) 400 (827) 4 162 21 869 23 17
E-handel 3 934 (502) 344 (210) 1 114 4 680 32 19
– Geklassifiseerde advertensies 875 (4) 133 (25) 320 1 299 37 48
– Betalings en Finteg 360 (11) 25 (20) 74 428 21 19
– Kosaflewering 377 (16) 55 (45) 380 751 >100 99
– E-kleinhandel 1 847 (343) 73 (102) 281 1 756 19 (5)
– Reis 234 (99) – – 11 146 8 (38)
– Ander 241 (29) 58 (18) 48 300 23 24
Sosiale en internetplatforms 14 744 (42) 56 (617) 3 048 17 189 21 17
– Tencent 14 457 (38) – (615) 2 975 16 779 21 16
– Mail.ru 287 (4) 56 (2) 73 410 26 43

Media 326 (12) – (23) (19) 272 (6) (17)
Korporatiewe dienste 2 – – – (2) – (100) (100)
Intersegmenteel (16) – – 1 10 (5)
Ekonomiese belang 18 990 (556) 400 (849) 4 151 22 136 23 17
BEËINDIGDE BEDRYWIGHEDE
Videovermaak 3 324 (3 324) – – – – – (100)
Groep- ekonomiese belang 22 314 (3 880) 400 (849) 4 151 22 136 23 (1)
Handelwins
Internet
E-handel 3 339 65 (101) (121) 553 3 735 16 12
– Geklassifiseerde advertensies (613) 75 (157) 50 (319) (964) (59) (57)
– Betalings en Finteg 2 1 (31) 14 58 44 >100 >100
– Kosaflewering (43) 6 (17) (1) (12) (67) (32) (56)
– E-kleinhandel (171) (7) (91) 28 (383) (624) >(100) >(100)
– Reis (150) 47 – 8 32 (63) 31 58
– Ander (37) 9 – – 6 (22) 21 41
Sosiale en internetplatforms (214) 19 (18) 1 (20) (232) (10) (8)
– Tencent 3 952 (10) 56 (171) 872 4 699 22 19
– Mail.ru 3 929 (10) – (170) 852 4 601 22 17
– Mail.ru 23 – 56 (1) 20 98 87 >100

Media (14) 9 – – 13 8 >100 >100
Korporatiewe dienste (21) – – 5 (2) (18) (10) 14
Ekonomiese belang 3 304 74 (101) (116) 564 3 725 17 13
BEËINDIGDE BEDRYWIGHEDE
Videovermaak 512 (512) – – – – – (100)
Groep- ekonomiese belang 3 816 (438) (101) (116) 564 3 725 17 (2)
(1) Syfers op die grondslag van ekonomiese belang ooreenkomstig die segmentele oorsig weergegee.
(2) A + B + C + D + E 	 (3) [E/(A + B)] X 100	 (4) [(F/A)-1] X 100

Jaar geëindig 31 Maart

Voortgesette bedrywighede

Omset 4 001 3 291

Bedryfsverlies (720) (567)

Verdienste per gewone aandeel 
(Amerikaanse sent) 718 965

Wesensverdienste per gewone aandeel 
(Amerikaanse sent) 505 851

Kernwesensverdienste per gewone 
aandeel (Amerikaanse sent) 656 687

Die groep se omset, gemeet op die grondslag van ekonomiese belang, het VS$22.1mjd 
bedra, wat groei van 17% (23%) in voortgesette bedrywighede weerspieël. Op dieselfde 
grondslag gemeet, en met insluiting van die groter belegging in kosaflewering, het 
die groep se handelswins jaar tot jaar met 13% (17%) gestyg tot VS$3.7mjd. Tencent 
het sy omset jaar tot jaar met ’n gesonde 16% (21%) opgestoot. Die dryfvere vir die 
e-handelsbesigheid se sterk prestasie was geklassifiseerde advertensies, e-kleinhandel, 
en betalings en finteg. E-handel se totale omset, aangepas vir verkrygings en verkope, 
het met 32% gegroei in die plaaslike geldeenheid, en jaar tot jaar met 6% versnel. Dit is 
gelei deur die kosafleweringsegment, wat bestellings met 102% en omset met 99% (105%) 
uitgebrei het, en sterk groei in geklassifiseerde advertensies, wat 48% (37%) hoër is. Tencent 
se winsgewendheid het jaar tot jaar met 17% (22%) verbeter. Handelsverliese in e-handel 
het tot VS$964m gestyg. Dit weerspieël ons belegging in kosaflewering om markte uit te 
brei en ons leiersposisies te handhaaf. Met uitsluiting van die verhoogde belegging in 
kosaflewering, en betalings en finteg asook verkrygings en verkope, het e-handelsverliese 
met 24% gekrimp, of VS$76m in plaaslike munt.

Kernwesensverdienste uit voortgesette bedrywighede het VS$2.9mjd bedra – dit is 5% 
(1%) laer, alhoewel Tencent se winsgewendheid verbeter het en e-handelsbedrywighede 
meer gevestig is, is dit teengewerk deur hoër belasting met betrekking tot die Prosus-
belegging. Deur die notering van Prosus en verkoop van addisionele aandele daarna, 
is ’n basis van minderheidsaandeelhouers met ’n belang van 27.51% in Prosus geskep. 
Dit het die toeskryfbare belang van Naspers- aandeelhouers in Prosus se bydrae tot 
kernwesensverdienste vir die jaar geëindig 31 Maart 2020 met VS$466m (2019: VS$nul) 
verminder.

In die breë groep het ons VS$1.3mjd belê om ons ekosisteem en reikwydte uit te brei. 
Die vernaamste beleggings sluit in: deur PayU, ’n belegging van VS$66m in Wibmo om 
ons Indiese voetspoor in betalingsekuriteit, mobiele betaalopsies en verwerkingsdienste 
uit te brei; ’n belegging van VS$163m in PaySense, wat ons ekosisteem in Indië verbreed 
terwyl ons nou verbruikerskrediet begin aanbied; ’n belegging van VS$199m in Iyzico, 
’n vooraanstaande betalingsdiensverskaffer in Turkye; en VS$48m in Red Dot Payment 
(Red Dot), wat betalingsoplossings in Singapoer verskaf en besig is om in die hele 
Suidoos-Asië uit te brei. Wat geklassifiseerde advertensies betref, het ons ’n beherende 
belang in Frontier Car Group teen VS$320m verkry en met die bydrae van sekere 
filiale ons transaksiebesigheid uitgebrei. Naspers Ventures het VS$81m in Meesho Inc., 
’n vooraanstaande sosiale e-handel aanlyn mark in Indië, belê en ons suksesvolle 
prestasiegeskiedenis voortgesit om unieke geleenthede in Indië te identifiseer wat die 
potensiaal het om groot bedrywighede te word. Ons het ook op die opvoedkundige 
tegnologie-ondernemings gefokus deur onderskeidelik nog VS$25m en VS$44m in 
ons opvoedkundige geassosieerde maatskappye Brainly en Udemy te belê. In die 
kosafleweringsbesigheid het ons ’n verdere VS$100m in ons geassosieerde maatskappy 
Swiggy belê.

Op 31 Maart 2020 het ons ’n stewige netto kontantposisie van VS$4.8mjd gehad, 
bestaande uit VS$8.3mjd kontant en kontantekwivalente (korttermyn-kontantbeleggings 
ingesluit), na aftrekking van VS$3.5mjd ten opsigte van rentedraende skuld 
(gekapitaliseerde bruikhuurverpligtinge uitgesluit). Ons het ook ’n ongebruikte 
wentelkredietfasiliteit van VS$2.5mjd. In die geheel het ons netto rente-inkomste van 
VS$16m vir die jaar geëindig 31 Maart 2020 gerapporteer. In Desember 2019 het Prosus 
’n internasionale mediumtermyn-effekteprogram van VS$6mjd op die been gebring. 
Volgens hierdie program mag Prosus van tyd tot tyd effekte in enige geldeenheid uitreik, 
met ’n maksimum uitstaande totale nominale bedrag van VS$6mjd. Die effekte verhandel 
op die Euronext Dublin-aandelebeurs. Ingevolge die program het ons in Januarie 2020 
suksesvol 3.68% effekte ter waarde van VS$1.250mjd uitgereik, wat in 2030 verval. Die doel 
van hierdie aanbod was om ’n opbrengs te verkry vir die aflossing van die 6.00% effekte 
ter waarde van VS$1.0mjd wat in Julie 2020 verval. Die hoofsom en rente wat op die 
vervaldatum van hierdie effekte toegeval het, is in Februarie 2020 terugbetaal. Die groep 
het tot 2025 geen skuldverpligting wat afgelos moet word nie.

Gekonsolideerde vrye kontantuitvloei het VS$383m beloop, in vergelyking met 
die vorige jaar se uitvloei van VS$120m, uit voortgesette bedrywighede (die 
videovermaaksegment uitgesluit). Hierdie verandering weerspieël die groter belegging 
in die kosafleweringsbesigheid asook ’n negatiewe uitwerking op bedryfskapitaal, wat 
teengewerk is deur tydsverskille in handelaarskontant van VS$28m, en die transaksiekoste 
wat aangegaan is met die ontknoping van die MultiChoice-groep en notering van 
Prosus, ten bedrae van ongeveer VS$113m. Dividendinkomste wat van Tencent ontvang 
is, het met VS$35m tot VS$377m toegeneem. Kontantonttrekkings uit ons winsgewende 
geklassifiseerde advertensiebesigheid het verder gegroei, met VS$70m tot VS$305m. 
Covid-19 kan ’n kortstondige impak op hierdie groeitendens hê, maar namate ons deur 
hierdie krisis werk, behoort die positiewe kurwe terug te keer.

Ons het die nuwe rekeningkundige standaard IFRS 16 Huurkontrakte op ’n vooruitskouende 
grondslag aanvaar en daarom word vergelykende inligting nie hersaamgestel nie.

Die maatskappy se eksterne ouditeur het nie vooruitskattings wat by hierdie bondige 
aankondiging ingesluit is, nagegaan of daaroor verslag gedoen nie. 

Opstel van die bondige aankondiging
Die bondige aankondiging is opgestel onder toesig van die groep se finansiële direkteur, 
Basil Sgourdos, GR(SA). Hierdie resultate is op 29 Junie 2020 bekend gemaak.

ADB-program
Bank of New York Mellon bedryf ’n Global BuyDIRECTSM-plan vir Naspers Beperk.  
Vir bykomende inligting, besoek gerus Bank of New York Mellon se webwerf by  
www.globalbuydirect.com of skakel “Shareholder Relations” by 1-888-BNY-ADRS of  
1-800-345-1612 of skryf aan: Bank of New York Mellon, Shareholder Relations Department – 
Global BuyDIRECTSM, Church Street Station, PO Box 11258, New York, NY 10286-1258, USA.

Belangrike inligting
Hierdie verslag bevat vooruitskouende verklarings soos omskryf in die Verenigde State 
se “Private Securities Litigation Reform Act” van 1995. Woorde soos “glo”, “verwag”, 
“voorneem”, “beoog”, “wil”, “beplan”, “mag”, “streef” en soortgelyke uitdrukkings word 
gebruik om sulke verklarings te identifiseer, maar is nie die enigste manier om sulke 
uitdrukkings te identifiseer nie. Uiteraard hou vooruitskouende verklarings risiko en 
onsekerheid in omdat dit op toekomstige gebeure en omstandighede betrekking het, 
en daarom moet dit in die lig van verskeie belangrike faktore beskou word. Hoewel 
hierdie vooruitskouende verklarings ons standpunte en verwagtings verteenwoordig, 
kan ’n aantal risiko’s, onsekerhede en ander belangrike faktore meebring dat werklike 
ontwikkelinge en resultate wesenlik van ons verwagtings verskil. Die sleutelfaktore wat kan 
meebring dat ons werklike resultate of prestasies wesenlik van dié in die vooruitskouende 
verklarings verskil, is onder meer veranderings aan IFRS en die vertolkings, toepassings 
en praktyke onderhewig daaraan soos hulle op vorige, huidige en toekomstige tydperke 
van toepassing is; deurlopende en toekomstige verkrygings; veranderings in plaaslike 
en internasionale sake- en marktoestande soos wisselkoers- en rentekoersbewegings; 
veranderings in die plaaslike en internasionale regulatiewe en wetlike omgewings; 
veranderings in plaaslike en internasionale bedryfs-, maatskaplike, ekonomiese en politieke 
toestande; die voorkoms van arbeidsonderbrekings en nywerheidsonrus, en die uitwerking 
van beide huidige en toekomstige litigasie. Ons is geensins onder verpligting (en ontken 
uitdruklik enige sodanige verpligting) om vooruitskouende verklarings vervat in hierdie 
verslag – hetsy as gevolg van nuwe inligting, toekomstige gebeure of om enige ander 
rede – by te werk of te wysig nie. Ons kan geen gerusstelling verskaf dat vooruitskouende 
verklarings korrek sal blyk nie en beleggers word gemaan om nie te veel staat te maak op 
enige vooruitskouende verklarings wat hierin vervat is nie. 

Direksie
Op 31 Maart 2020 het Fred Phaswana, nie-uitvoerende direkteur en leidende onafhanklike 
direkteur, uit die direksie afgetree. Die direksie bedank hom vir sy uitstekende toewyding 
aan die groep – sy unieke bydraes is hoog op prys gestel en sal gemis word. 
Mnr Phaswana het sedert Oktober 2003 in die direksie gedien, en vanaf April 2015 as 
leidende onafhanklike direkteur, en was ’n direkteur van verskeie groepstrukture. Hy was 
ook ’n lid van die mensehulpbronne- en vergoedingskomitee en nominasiekomitee. Vanaf 
1 April 2020 is Hendrik du Toit, ’n onafhanklike nie-uitvoerende direkteur, as leidende 
onafhanklike direkteur aangestel.

Verder het Ben van der Ross, ’n onafhanklike nie-uitvoerende direkteur, vanaf 24 April 
2020 uit die oudit- en risikokomitees getree en hy is aangestel in die maatskaplike, etiese 
en volhoubaarheidskomitee. Verder het Ben van der Ross, ’n onafhanklike nie-uitvoerende 
direkteur, vanaf 24 April 2020 uit die oudit- en risikokomitees getree en hy is aangestel in 
die maatskaplike, etiese en volhoubaarheidskomitee. Die direksie bedank hom vir sy unieke 
bydraes tot die oudit- en risikokomitees.

Die aanstelling van Manisha Girotra as ’n onafhanklike nie-uitvoerende direkteur is op 
1 Oktober 2019 bevestig. Me Girotra dien ook as ’n lid van die ouditkomitee.

Ying Xu is vanaf 26 Junie 2020 as ’n onafhanklike nie-uitvoerende direkteur aangestel.

Verdere inligting
Hierdie bondige aankondiging is die direkteure se verantwoordelikheid en is slegs ’n 
opsomming van die inligting in die volledige opgesomde gekonsolideerde finansiële 
resultate. Die opgesomde gekonsolideerde finansiële state is geouditeer deur die 
maatskappy se ouditeur, PricewaterhouseCoopers Geïnk. (PwC). PwC se ongekwalifiseerde 
ouditverslae oor die gekonsolideerde finansiële jaarstate en die opgesomde 
gekonsolideerde finansiële state vir die jaar geëindig 31 Maart 2020, insluitend die 
sleutel-ouditaangeleenthede, is ter insae by die maatskappy se geregistreerde kantoor 
beskikbaar. Die ouditeursverslag dek nie noodwendig al die inligting wat in die opgesomde 
gekonsolideerde finansiële state vervat is nie. Om ’n volledige begrip van die aard van 
die ouditeur se werk te kry, word aandeelhouers dus aangeraai om ’n kopie van die 
ouditeursverslag saam met die gekonsolideerde finansiële jaarstate by die maatskappy se 
geregistreerde kantoor te kry. Hierdie dokumente sal vanaf 29 Junie 2020 by die maatskappy 
se geregistreerde kantoor beskikbaar wees. Die gekonsolideerde finansiële jaarstate sal op 
29 Junie 2020 beskikbaar wees by www.naspers.com.

Die volledige finansiële resultate in PDF-formaat sal in die wolk gepubliseer word,  
om aan die publiek toegang daartoe te gee by wyse van ’n webskakel  
https://senspdf.jse.co.za/documents/2020/jse/isse/NPN/FY2020.pdf. Enige 
beleggingsbesluit moet geneem word op grond van die volledige opgesomde 
gekonsolideerde finansiële state wat op SENS en op die maatskappy se webwerf 
gepubliseer is.

Die inligting in hierdie bondige aankondiging is verkry uit die nagegane inligting wat op 
SENS gepubliseer is, maar die bondige aankondiging self is nie nagegaan nie.

Namens die direksie 

Koos Bekker 			  Bob van Dijk
Voorsitter 			   Uitvoerende hoof

Kaapstad

29 Junie 2020

Direkteure: J P Bekker (voorsitter), B van Dijk (uitvoerende hoof), E M Choi, H J du Toit,  
C L Enenstein, D G Eriksson, M Girotra, R C C Jafta, F L N Letele, D Meyer,  
R Oliveira de Lima, S J Z Pacak, V Sgourdos, M R Sorour, J D T Stofberg,  
B J van der Ross, Y Xu.
Maatskappysekretaris: G Kisbey-Green
Geregistreerde kantoor: Heerengracht 40, Kaapstad 8001 (Posbus 2271,  
Kaapstad 8000)
Oordragsekretaris: Link Market Services South Africa Eiendoms Beperk,  
13de Verdieping Rennie House, Ameshoffstraat 19, Braamfontein 2001  
(Posbus 4844, Johannesburg 2000, Suid-Afrika)
Borg: Investec Bank Beperk

